
69 * சத்திய ஆவேசம்

நீதிக்கு எதிராக ஏதோ ஒரு அடிப்படைக் கோளாறு இருப்பது அவனுக்குப் புரிகிறதே தவிர, அதன் தாத்பரியம் அவனுக்குப் புரியவில்லை.

கல்லூரி மணியடித்தது. வகுப்பறைகள், கல்லறைகள் போல் கண்சிமிட்டின. மாணவர்கள், நடைபிணங்களாய் நுழைந்தார்கள்.

அதே இற்றுப்போன சாய்வு நாற்காலியில் அற்றுப்போன மனிதராய் பேராசிரியர். பெருமாள்சாமி ஒடிந்து கிடந்தார். மேகலா, அவர் கால்மாட்டில் உட்கார்ந்தபடியே, கூரை மேட்டையே குற்றுயிரும், குலையுயிருமாய் பார்ப்பவள்போல் பார்த்தாள்.

முத்தையா அவர்கள் முன்னால் வந்து நின்று ஐந்து நிமிடம் ஆகியிருக்கும். தந்தையும் மகளும் அவனைப் பார்த்ததுபோல் தோன்றியது. ஆனால், அவனிடம் பேசாவிட்டால் கூடப் பரவாயில்லை, அவன் வருகையை அங்கீகரித்தது போல் கூட பார்வை படவில்லை. முத்தையா, வீட்டின் வெளித்துணையே பிடித்தபடி நின்றான். பிறகு, கெளரவத்தைப் பார்க்காமல் 'ஸார் என்றான்.

பேராசிரியரும், மேகலாவும் அப்போதுதான் அவனைப் பார்ப்பதுபோல் பார்த்தார்கள். பெருமாள்சாமி, அவனை வா' என்பதுபோல், தன் வலது கையைத் துக்கினார். மேகலா, ஆடைகளை சரி செய்து கொள்ளவேண்டும் என்ற எண்ண மற்றவளாய், அவனைப் பார்த்தாள். கண்கள், பொல பொலவென்று நீரைக்கொட்டி, அவள் புறங்கையை நனைத்தது. பிறகு, தன்னையறியாமலே, தன் தந்தையின் மடியில் குப்புறச் சாய்கிறாள். அவர் மகளின் தலையை ஆதரவாகத் தட்டியபடியே "என்னம்மா இது. சின்னப்பிள்ளை மாதிரி.." என்று சொல்லிவிட்டு அவரும் அழுதார். குலங்கிக் குலுங்கி அழுதார். மனதுக்குள் தேக்கிய துக்கம், பிரின்டில் வந்த அவமானம், அதற்குப் பிராயச்சித்தம் தோன்றாத இயலாமை அத்தனையும் முத்தையாவைப் பார்த்ததும் மடையுடைத்து, வெளியேறியது.

பேராசிரியர் சிரித்துப் பார்த்ததை மட்டுமே அறிந்திருந்த முத்தையா, தன் உடம்புக்குள் ஏதோ ஒரு வெப்பத் தீ பற்றிப் படர்வதை உணர்ந்தான். அவர்களின் அழுகையை, கண்கள் உள்வாங்கி, மனதில் கோபசக்தியாக மாற்றினான். ஒரு குடும்பம் என்ன பாடுபடும் என்பதை அறியாமல், என்ன வேண்டுமானாலும் எழுதலாம் என்று நினைக்கும், இந்தப் பேனாப் பொறுக்கிகளை என்ன செய்தால் தீரும்?

		 இப்பக்கம் கடைசியாக 1 பெப்பிரவரி 2018, 06:22 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

